
ESATA
Akeyaꞌvilaga Pesiya kotegamo maiꞌnaya

vayaꞌai ala kini vekaꞌapimo Sekisiꞌa maiꞌniye.
Kini vekamo Sekisiꞌa aꞌamo ha faino ataleteno
Esataꞌmo Yu aꞌmafaꞌnemo lekana paino
ateꞌnigeno Kuvini a kanomo hamaleꞌniye.
Esataꞌmo avuꞌamoꞌmo Motekaiꞌa yagaino
ateꞌniye. Kini vekamo Sekisiꞌa mago vekamo
hogote gamani vekamo maisiyafeꞌmo agiꞌamo
Hemaniꞌa lekana paino ateꞌniye. Hemaniꞌa
Motekaifeꞌmo alagi ohauꞌnigeno, Motekaiꞌe
muki nofi vayaꞌaꞌeꞌmo naipeletiꞌmo apaisugeꞌa
faligae, huno agesa afiꞌniye. Afiꞌniyaꞌmofeꞌmo
Esataꞌa anauꞌamo Sekisifeꞌmo ani kavafeꞌmo ha
paiꞌnigeno Sekisiꞌa, Hemaniꞌmo avalelitutapa
posi yosaleꞌmo aneꞌmu aetapa asaigeno falino,
huno hapa paiꞌniye. Esataꞌa vayaꞌamo hapa
maeꞌnigeꞌa kame vayaꞌapiꞌeꞌmo kame huꞌa
aeꞌa apaka seꞌnageno Motekaiꞌa Hemani
aimuꞌyaleꞌmo maiꞌneno Yu vayaꞌaiteꞌmo alagepa
huno yagaino apateꞌniye.

Kuvini a kanomo Vasitiꞌa kini vekamo Sekisi
geꞌamo oꞌafiꞌniya gemae

1-2 Pesiya kotegamo Sekisiꞌa kini vekamo
maiꞌniye. Agaemo Susa taonifiꞌmo gamani
yafa lafi kegiꞌyafiꞌmo yagaino neꞌapateya
siateꞌmo fai maiꞌnenoꞌaeꞌmo muki vayaꞌmo vani
hataleti tuveti seveniꞌa polovenisifiꞌmo maiꞌnaya
vayaꞌaiteꞌmo yagaino apateꞌnenoꞌaeꞌmo
Itiya kotegatiꞌmo aepa faiteno uno Itiyopiya

kotegaꞌeꞌmo yagaino apateꞌniye. 3 Loleꞌe magoꞌe
kafugamo kini vekamo maiꞌneno yagaino
neꞌapatenoꞌaeꞌmo muki ala apaki vayaꞌmo
muki kotega maiꞌnaya vayaꞌaifenagi aliꞌyaꞌamo
neꞌaliya vayaꞌaifenagi gamani vayaꞌaifenagi
huno alopa yagita huteno ge huꞌniye. Pesiya ami
vayaꞌaifenagi Mitiya ami vayaꞌaifenagi yagaiꞌa
neꞌapataya vayaꞌaifenagi ala vayaꞌaifenagi huno
ge huꞌnigeꞌa eꞌa maiꞌnae. 4 Ani neꞌyaꞌmo magoꞌe
huno apamime apamime uꞌnigeꞌa sigisiꞌa kaimo
neꞌa maiꞌnagenoꞌaeꞌmo ani kini vekamoꞌa muki
noꞌafi konali yaꞌamogi kagemi yaꞌamogi muki
alu ya alu yaꞌamogi huno alino apave liꞌniye. Ani
yaꞌmo ageꞌnayana alagepa yaꞌmo haneꞌnigeno
mago hogote yaꞌmo haneꞌnigeꞌa ageꞌnae.

5 Ani alopa neꞌyaꞌmo ago neꞌa hano
hutagenoꞌaeꞌmo kini vekamoꞌa mago alu
alopa neꞌyaꞌmo agaiꞌa no haopaꞌaleꞌmo lafi
kegiꞌya yuꞌilagamo yagita huꞌniye. Ani
neꞌyaꞌmo Susa taonifiꞌmo gamani yafa lafi
kegiꞌyafiꞌmo muki maiꞌnaya vayaꞌmo ala
vayanagi ina agufa vayanagi huꞌa eꞌa neꞌnae.
Ani neꞌyaꞌmo neme neme uꞌa magoke salemo
maiꞌnae. 6 Ani neꞌyaꞌmo neꞌnaya haopaleꞌmo
alagepa hiꞌyalamuꞌmo haneꞌniya haopaleꞌmo
akeyaꞌvilaga vayaꞌmogimo haesa huge yaveyave
huge oko huge huꞌniya yafaꞌe alaveꞌyogana
agufa yafaꞌeꞌmo aliꞌa mopafiꞌmo kale kaeꞌa
hiꞌyalamuꞌmo hu maleꞌnae. Ani neꞌyaꞌmo
negefeꞌmo huꞌapaeꞌmo ani yateꞌmo yaveyave
lavolavoletiꞌe oko lavolavoletiꞌeꞌmo asai maleteꞌa
alagepa nofitetiꞌmo ki maleꞌnae. Vegovego siluva
keteꞌmo lavolavomo asai maleteꞌa yafa posimo

faiꞌa ateꞌnaya posileꞌmo nofi ki maleꞌnae. Ani
neꞌyaꞌmo nesaya aupilaga yateꞌmo alagepa goli
siamo malege alagepa siluva siamo malege huꞌa
maleli uꞌeꞌa hu maleꞌnae. 7 Vayaꞌmogimo aniꞌmo
nesaya kapumo aeto agufaꞌe goli kapumo aliꞌnae.
Kini vekamoꞌa asole nofi alagafati aniꞌmo alino
ani vayaꞌmo lakino apamiꞌniye. 8 Nofi alagafati
aniꞌmo na magi kapumo lakita negaune, huꞌa
huꞌnafi hapauꞌniya agufa ani kapumo lakiꞌa
neꞌnae. Kini vekamoꞌa noꞌafiꞌmo aliꞌyaꞌamo
neꞌaliya vayaꞌaeꞌmo, muki vayaꞌamogimo
anifeꞌmo hapauꞌnisiyaꞌmoꞌmo kapuꞌapifiꞌmo
aniꞌmo lakitapa apamiyo, huno hapa paiꞌniye.
9Ani afinaꞌmo Kuvini a kanomo Vasitiꞌa ina kava
huno muki aꞌne anagaꞌagekeꞌmo kini vekamo
nopiꞌmo alopa neꞌyaꞌmo nesayafeꞌmo yagita
huno apateꞌnigeꞌa eꞌa neꞌnae.

10 Ani alopa neꞌyaꞌmo neꞌnaya afinaꞌmo
napa seveni afinaꞌmo kini vekamoꞌa nofi
alagafati aniꞌmo lusi aniꞌmo neteno aiseꞌamo
negi maleꞌniye. Maleteno hogote vayaꞌmo
noꞌafiꞌmo aliꞌyaꞌamo neꞌaliya vayaꞌmo seveniꞌa
vayaꞌaifeꞌmo ge huꞌnigeꞌa eꞌnae. Apakiꞌapimo
Mehumaniꞌagi Misitaꞌagi Hamonaꞌagi Mikitaꞌagi
Amakitaꞌagi Setaꞌagi Kakasiꞌagi huꞌa maiꞌnae.
11 Kini vekamoꞌa, Kuvini a kanomo Vasitiꞌmo
utapa avalelita eyo, huno hapa paiꞌniye.
Ani Kuvini a kanomo Vasitiꞌmo egefeꞌmo,
kuvini kakolitamo alino agenopaleꞌmo maleno
aliteno eno, huno hapa paiꞌniye. Ani kuvini
a kanomo alagepa agufamo haneꞌniya a
kanomo maiꞌniyaꞌmofeꞌmo kini vekamoꞌa muki
gamani vayaꞌe muki ani alopa neꞌyateꞌmo

eꞌnaya vayaꞌmogiꞌeꞌmo kanale agufaꞌamo
alinineno apavelisigeꞌa agesayafeꞌmo hauꞌniye.
12 Noꞌafiꞌmo aliꞌyaꞌamo neꞌaliya vayaꞌmogimo
kini vekamoꞌa hapa paiꞌniya gemo uꞌa ha
paiꞌnayaꞌmonanafa Kuvini a kanomo Vasitiꞌa
oꞌafiꞌniye. Oꞌafiꞌnigeno ani gemo kini vekamoꞌa
afitenoꞌaeꞌmo lusi kava huno ge neꞌnigeno
aipamo leꞌniye. 13 Kini vekamoꞌa huꞌniya
kavaꞌamo haneꞌniyana muki vayaꞌaiteꞌmo
alagepa huno yagaino apatege keꞌaepa gemo
afige huno maisiyafeꞌmo aipa agesamo aliꞌa
api aiꞌa huꞌa atesaya vayaꞌaifeꞌmo ge huno
apafi nekeya agufa kavaꞌmo haneꞌniye. Ani
agufa kavaꞌamo haneꞌniyaꞌmofeꞌmo kuvini
a kanomoꞌmo huꞌniya kavafeꞌmo ava gemo
afitenoꞌaeꞌmo ani ageteꞌa afiꞌnaya vayaꞌaifeꞌmo
keya aeno ge huꞌniye. 14 Ina kava huvo, huꞌa ha
nepaiya vayaꞌai apakiꞌapimo Kasenaꞌagi Setaꞌagi
Atimataꞌagi Tasisiꞌagi Melesiꞌagi Masenaꞌagi
Memukaniꞌagi huꞌa maiꞌnae. Ani seveniꞌa
vayaꞌmo Pesiya vayapatiꞌmo maige Mitiya
vayapatiꞌmo maige huꞌa maiꞌneꞌa hogote
gamani vayaꞌmo maiꞌnae. 15 Inagi agaemo
ani vayaꞌaifeꞌmo ina ge huno hapa paiꞌniye.
Kuvini a kanomo Vasitiꞌa nagaetegamo egefeꞌmo
hisiya kavafeꞌmo noꞌnifiꞌmo aliꞌyaꞌnimo
neꞌaliya vayaꞌmo aliꞌna apateꞌnogeꞌa uꞌa ha
paiꞌnayaꞌmonanafa geꞌnimo ago amagino
ataleꞌniye. Ani kavatefeꞌmo keꞌaepa gemoꞌmo
na yane, huno huꞌniye. Lagaemo Kuvini ategamo
na agufa kavaꞌmo hugune, huno apafi geꞌniye.

16 Inagi ala vekamo Memukaniꞌa kini vekaꞌe

ha neꞌmaya gamani vayaꞌefeꞌmo ina ge huno
hapa paiꞌniye. Kini vekae, huꞌna, afiyo. Kuvini
a kanomo Vasitiꞌa kini vekamogalegageꞌmo
ani agufa hosu kavaꞌmo osuꞌniyaꞌmonanafa
agaemo muki gamani vayakalegaꞌe kagaemo
muki yagaika neꞌapatana vayaꞌaitegaꞌeꞌmo
ani agufa hosu kavaꞌmo huꞌniye. 17 Kagaemo
muki haopalegamo yagaika neꞌapatana aꞌne
anagaꞌmogimo kuvini a kanomoꞌmo huꞌniya
kavafeꞌmo ava gemo afiteꞌapaeꞌmo ina ge huꞌa
hugae. Kini vekamo Sekisiꞌa Kuvini a kanomo
Vasitifeꞌmo, eno, huno ge huꞌniyaꞌmonanafa
geꞌamo ago amagino ataleꞌniye, huꞌa hugae.
18 Ani gemo huteꞌa anauꞌapimogi geꞌapimo
oꞌafisageꞌapaeꞌmo kaveta hugae. 19 Kini
vekae, kahauꞌnisiyaꞌmoꞌmo mani agufa gemo
huteka ge huka atalegeno muki vayaꞌaitegamo
uneno hino. Vasitiꞌa halate magoꞌe huno eno
oꞌnagegaiye. Ani agufa lokiya gemo huka Pesiya
vayaꞌe Mitiya vayaꞌeꞌmo keꞌaepa geꞌapimo
haneꞌniya mukufiꞌmo vayaꞌmogimo aeꞌa kalo
paeꞌa oꞌatalesayafeꞌmo avoꞌmo kae malegeno
haneno. Avoꞌmo kae maletesagekaeꞌmo
Vasiti aimuꞌyaleꞌmo mago aeno aga seꞌnisiya
a kanomo kuvini a kanomo maisiyafeꞌmo
lekana paika ato. 20 Mani gemoꞌmo muki
neꞌyagaina kotegamo aino atagu faeno uneno
hisigeꞌapaeꞌmo muki aꞌne anagaꞌmogimo afiteꞌa
anauꞌapimogi geꞌapimo afigae. Aꞌnemogimo
apaki haneꞌniya anauꞌapimogi geꞌapiꞌe apaki
ohaneꞌniya anauꞌapimogi geꞌapiꞌeꞌmo afaꞌa
afigae, huno ha paiꞌniye.

21Kini vekaꞌe muki neꞌyagaiya vayaꞌmogiꞌeꞌmo
ani gemo afiteꞌapaeꞌmo ani geeꞌmo hapauꞌnigeno
kini vekamoꞌa Memukaniꞌa huꞌniya gemo
akame huꞌniye. 22 Inagi kini vekamoꞌa avoꞌmo
kaeno atalegeno muki neꞌyagaiya kotegamo
uneno huꞌniya gemo ina ge huno alu apake alu
apakefatiꞌmoavoꞌmokaenoꞌaeꞌmo, Vemogigeꞌmo
afamo anagaꞌapileꞌmo yagaiꞌa apateyo, huno
avoꞌmo kae maleꞌniye.

2
Esataꞌa Kuvini a kanomo hamaleꞌniya ava

gemae
1Kini vekamoꞌa aipamo leꞌniya kavaꞌamo hano

hutegenoꞌaeꞌmo halate kuvini a kanomo Va-
sitiꞌa hosu kavaꞌmo huꞌnigeno hafaino ataleꞌniya
keꞌaepa gemo avoꞌmo kae maleꞌniya geeꞌmo age-
samo afiꞌniye. 2 Kini vekamo vayaꞌamo maiꞌneꞌa
noꞌafiꞌmo aliꞌyaꞌamo neꞌaliya vayaꞌmogi kini
vekaeꞌmo, mago alagepa apakufamo haneꞌnisiya
aꞌmafaꞌne anagaꞌmo veꞌeꞌmo magokepi lokaeꞌa
ohavaeꞌnisaya aꞌmafaꞌne anagaꞌaifeꞌmo kahauya
hugae. 3 Kagaemo mago gamani vayaꞌmo
muki neꞌyagaina kotegamo maiꞌnaya vayap-
atiꞌmo mago vayaꞌmo lekana paika apatesan-
ageꞌa alagepa apakufamo haneꞌnisiya aꞌmafaꞌne
anagaꞌmo apavaleli eꞌa Susa taonimo gamani lafi
kegiꞌyafiꞌmo aꞌne anagakamo neꞌmaiya nopiꞌmo
apategae. Hegaiꞌa kagae aꞌne anagaꞌaiteꞌmo
yagaino neꞌapateya vekamoꞌmo yagaino apate-
gaiye. Yagaino neꞌapatesigeꞌapaeꞌmo kahaꞌye
hisiya agufa apakufamo alino hamalesiyafeꞌmo

ani aꞌnemogi uvelimo faleteꞌa apakufaleꞌmo kon-
alimo aliteꞌa maiyo. 4 Inagi ani aꞌne anagap-
atiꞌmo mago afeꞌmo kahauꞌnisiya a kanomo ku-
vini a kanomo maisiyafeꞌmo lekana paika ate-
sanageno Kuvini a kanomo Vasiti aimuꞌyaleꞌmo
maigiye. Kini vekamoꞌa ani gemo afitenoꞌaeꞌmo
hauꞌnigeno ani gemo akame huꞌniye.

5 Susa taonimo gamani lafi kegiꞌyafiꞌmo
maiꞌniya Yu vekamo agiꞌamo Motekaiꞌae.
Motekai afoꞌamoꞌmo Yaiꞌae. Yai afoꞌamoꞌmo
Simaiꞌae. Simai afoꞌamoꞌmo Kisiꞌae.
Motekaiꞌmo Menisameni nofi vayapati vekamo
maiꞌniye. 6 Akeyaꞌvilaga kini vekamo agiꞌamo
Nepukanesaꞌa Mamiloni kotegatiꞌmo eno Yu
vayaꞌaiteꞌmo yagaino neꞌapateya kini vekamo
Yehoiyakiniꞌe Yu vayaꞌeꞌmo apavalelinuno
Mamiloni kotegamo kalavusi huno apateꞌniye.
Ani afinaꞌmo Motekai afoꞌamoꞌeꞌmo avalelino
uꞌniye. 7 Motekaiꞌa mago aꞌmafaꞌnemo agiꞌamo
Esatateꞌmo yagaino ateꞌniye. Himalu gefatiꞌmo
Hanasaꞌae huꞌa agi aeꞌnae. Esataꞌa Motekai
afoꞌamo aganaꞌamo aꞌmafaꞌnemo maiꞌniye.
Maiꞌniyaꞌmonanafa afoꞌamoꞌe itaꞌamoꞌeꞌmo
ago falitaꞌageno Motekaiꞌa Esataꞌmo avaleno
aꞌmafaꞌneꞌa ya huno neꞌagaiya aꞌmafaꞌnemo
maiꞌniye. Esataꞌa alagepa augosaꞌe agufaꞌeꞌmo
haneꞌniya aꞌmafaꞌnemo maiꞌniye.

8 Kini vekamo keꞌaepa geꞌamo aeꞌa hakalo
huꞌa hapa paiꞌnageꞌapaeꞌmo asole aꞌmafaꞌne
anagaꞌmo apavaleli eꞌa Susa taonimo gamani
lafi kegiꞌyafiꞌmo apateꞌnageno Hegaiꞌa yagaino
apateꞌniye. Ani afinaꞌmo Esataꞌeꞌmo avaleli eꞌa
kini vekamo lafi kegiꞌya yuꞌilagamo ateꞌnageno

aꞌne anagaꞌaiteꞌmo neꞌyagaiya vekamo Hegaiꞌa
yagaino ateꞌniye. 9 Agaemo Esatafeꞌmo
hauꞌnigeno amuse huno ateꞌniyaꞌmofeꞌmo
malage huno agufamo alino alagepa huno atesiya
yaꞌe alagepa neꞌyaꞌeꞌmo alino amiꞌniye. Aꞌne
anagaꞌai nopiꞌmo mago hogoteꞌa aeꞌa anagi
maleꞌnaya yapiꞌmo maisiyafeꞌmo Esataꞌmo alino
atetenoꞌaeꞌmo seveniꞌa aꞌmafaꞌne anagaꞌmogi
kini vekamo nopiꞌmo aliꞌyaꞌmo neꞌaliya
aꞌmafaꞌne anagaꞌaifeꞌmo, alagepa hutapa
Esatateꞌmo yagaitapa ateyo, huno hapa paiꞌniye.

10 Hogoteno Motekaiꞌa Esatafeꞌmo, Yu nofi
aꞌmafaꞌnemo maiꞌnove, huka hapa opaiyo, huno
ha paiꞌnigeno ani gemo afiteno akame huno
maiꞌniye. 11 Muki afinaꞌaeꞌmo Motekaiꞌa aꞌne
anagaꞌai no lafi kegiꞌya malaga umenitata huno
maiꞌniye. Agaemo Esataꞌa haiya kava huno
maiꞌnifi huno apafige na agufa kavaꞌmo Esa-
tategamo nehafi huno apafige hisiyafeꞌmo uno
maiꞌniye.

12 Kini vekamoꞌmo apakufaeꞌmo ageno
haꞌye hisiyafeꞌmo magoke kafugamo ani
aꞌne anagaꞌmo aliꞌa alagepa huꞌa apateꞌnae.
Sigisi kaileꞌmo apakufaleꞌmo mago yosamo
agiꞌamo meyae huꞌa agi neꞌaya yosafatiꞌmo
kola uvelimo he fiꞌa aliniꞌeꞌa apakufaleꞌmo
faleꞌa apateꞌnae. Mago alu sigisi kaileꞌmo
mago uveliꞌe mago alagepa atu neꞌaiya
masave aniꞌeꞌmo aliꞌa faleꞌa apateꞌnae. Ani
kavaꞌmo huꞌa hano hutageꞌapaeꞌmo magoke
magoke aꞌmafaꞌnemo apavaleliꞌa kini vekamo
Sekisitegamo uꞌnae. 13 Inagi muki aꞌmafaꞌne

anagaꞌmogimo kini vekamo nopiꞌmo ugefeꞌmo
huꞌapaeꞌmo alagepa kukenamo apakaiꞌapimo
hapauꞌniya agufa kukenamo aliꞌa vailiꞌa ute
ute huꞌnae. 14 Uneꞌmo kini vekamo nopiꞌmo
faleno haino maime uno netepiꞌmo aꞌne anagaꞌai
nopiꞌmo eꞌniye. Mago vekamo Sasigasi kini
vekamoꞌa napa tu aꞌne anagaꞌai noteꞌmo
neꞌyagaiya vekamo ayapiꞌmo apateꞌnae. Ani
aꞌmafaꞌnemoꞌmo kini vekalegamo halate magoꞌe
huno oꞌugiyaꞌmonanafa henagaꞌamo kini
vekamoꞌa agaefeꞌmo hausigenoꞌaeꞌmo agi aeno
ge hisigeno halate agaetegamo ugiye.

15 Inagi Esataꞌa kini vekalegamo visiya
afinaꞌamo ago afole aiꞌniye. Ani aꞌmafaꞌnemo
Amihaili aꞌmafaꞌnemo maiꞌnigeno Amihailiꞌa
Motekai avuꞌamoꞌmo maiꞌniye. Motekaiꞌa
Esataꞌmo avaleno aꞌmafaꞌneꞌa ya huno agaiꞌniye.
Muki vayaꞌmogimo Esataꞌmo ageteꞌapaeꞌmo
amuse huꞌa ateꞌnae. Inagi Esataꞌa kini vekamo
uno agesiyafeꞌmo hunoꞌaeꞌmo, mago yaꞌmo
namiyo, huno ge osuꞌniyaꞌmonanafa Hegaiꞌa
aꞌne anagaꞌaiteꞌmo neꞌyagaiya vekamoꞌa
hauꞌniya kukenamo alino vaiteno uꞌniye. 16 Ani
afinaꞌmo Sekisiꞌa seveniꞌa kafugamo kini vekamo
maiꞌneno yagaino apateꞌniye. Ani kafugamo
teni kaieꞌmo agiꞌamo Temetiye, huꞌa agi neꞌaya
kaileꞌmo Esataꞌa avaleliꞌa kini vekalegamo
uꞌnae. 17 Kini vekamoꞌa Esatafeꞌmo magoꞌe
huno hau ayamopafiꞌmo hauꞌnigeno mago
alu aꞌmafaꞌne anagaꞌmo veꞌeꞌmo magokepi
lokaeꞌa ohavaeꞌnaya aꞌmafaꞌne anagaꞌaifeꞌmo
ohauꞌniye. Kini vekamoꞌa magoꞌe huno amuse

huno ateꞌniyaꞌmofeꞌmo Esata agenopaleꞌmo
kuvini kakolitamo alino maleno ateteno Kuvini
a kanomo Vasiti aimuꞌyaleꞌmo alino ateꞌniye.
18 Inagi kini vekamoꞌa Esataꞌmo lusi yagita
huno ateꞌniye. Agaemo muki hogote vayaꞌe
gamani vayaꞌefeꞌmo ge huꞌnigeꞌa eꞌa neꞌnae. Kini
vekamoꞌa, Nagaemo Esataꞌmo kuvini a kanomo
maisiyafeꞌmo lekana paiꞌna ateꞌnovaꞌmofeꞌmo
nagaemo muki neꞌyagauva koteꞌmo maiꞌnaya
vayaꞌmo maitapa falu hiyo, huno hapa paiteno
muki vayaꞌmo magoꞌe huno alagepa yaꞌmo alino
apamiꞌniye. Kini vayaꞌmogimo aliꞌa neꞌapamiya
agufa kava hunomagoꞌe yaꞌmo alino apamiꞌniye.

Motekaiꞌa kini vekamo ha maeꞌnigeno kini
vekamo ofalino afaꞌa maiꞌniya gemae

19 Napa tu afinaꞌmo veꞌeꞌmo magokepi lokaeꞌa
ohavaeꞌnaya aꞌmafaꞌne anagaꞌmo apavaleꞌa
aliꞌa anupa huꞌa apateꞌnageno Motekaiꞌa kini
vekamo lafi kegiꞌya yuꞌilaga kate kipateꞌmo ala
apaki vayaꞌeꞌmo magokepi lokaeno maiꞌniye.
20 Hogoteno Motekaiꞌa Esatafeꞌmo, Yu nofi
aꞌmafaꞌnemo maiꞌnove, huka vayaꞌaifeꞌmo hapa
opaiyo, huno ha paiꞌniye. Esataꞌa Motekaiꞌmo
yagaino ateꞌniya afinatetiꞌmo geꞌamo afiteno
akame huꞌniya kava huno ani afinaꞌeꞌmo geꞌamo
afiteno akame huꞌniye. 21Motekaiꞌa kini vekamo
lafi kegiꞌya yuꞌilaga kate kipateꞌmo itopaleꞌmo
maiꞌniya afinaꞌmo lole vekalaꞌmoganimo kini
vekamo lafi kegiꞌya yuꞌilaga kate kipateꞌmo
neꞌyagaiꞌa vekalaꞌani anakiꞌanimo Mikitanaꞌe
Telesiꞌeꞌmo anaipamo leꞌnigeꞌana kini vekamo
amagisaꞌageno falisiyafeꞌmo vegemo huꞌnaꞌae.

22Motekaiꞌa ani lole vekalaꞌmogani huꞌnaꞌa gemo
afitenoꞌaeꞌmo uno Kuvini a kanomo Esatafeꞌmo
ha paiꞌnigeno Esataꞌa Motekai agiꞌalefeꞌmo
uno kini vekaeꞌmo ha paiꞌniye. 23 Ani gemo
aepaꞌaeꞌmo kahauya huꞌnayana alagi lama ge
gemo huꞌnaꞌa gemo afiꞌnae. Afiꞌnayaꞌmofeꞌmo
apakaemo ani lole vekalaꞌmo anavaleli uꞌana
yosaleꞌmo ananeꞌmu aeꞌana asaiꞌnaꞌageꞌana
faliꞌnaꞌae. Kini vekamo aulagaleꞌmo ani
kavafeꞌmo ava gemo gamani vayaꞌai mukufiꞌmo
avoꞌmo kae maleꞌnae.

3
Hemaniꞌa muki Yu vayaꞌmo naipeletiꞌmo

apaisugeꞌa faligae, huno hu maleꞌniya gemae
1 Henagaꞌamo aise afinaꞌmo kini vekamo

Sekisiꞌa mago vekamoꞌa muki neꞌyagaiya
vayaꞌmo aeno apakaseno hogote gamani vekamo
maisiyafeꞌmo ani vekamo agiꞌamo Hemaniꞌa
lekana paino ateꞌniye. Hemani afoꞌamoꞌmo
Hameꞌnataꞌae, Agagai aginago vekamae. 2 Kini
vekamoꞌa muki vayaꞌaifeꞌmo, Hemaniꞌa ala
agiꞌamo amiyo, huno hapa paiꞌnigeꞌa muki
kini vekamo aliꞌyaꞌamo neꞌaliya vayaꞌmogimo
ape huteꞌa ala agiꞌamo amiꞌnayaꞌmonanafa
Motekaiꞌa ape huteno Hemaniꞌmo ala agiꞌamo
amisiyafeꞌmo ohauꞌniye. 3 Kini vekamo lafi
kegiꞌyafiꞌmo maiꞌneꞌa aliꞌyaꞌamo neꞌaliya
vayaꞌmogimoMotekaifeꞌmo, Na kava higekaeꞌmo
kini vekamo geꞌamo akame nosane, huꞌa afi
geꞌnae. 4 Apakaemo muki afinaꞌae afinaꞌaeꞌmo
Motekaifeꞌmo ani kavaꞌaeꞌmo ha paiꞌnayana
geꞌapimo oꞌafiꞌniyaꞌmofeꞌmo uꞌa Hemanifeꞌmo,

Motekaiꞌa, Yu nofi vayapati vekamo maiꞌnove,
huno hapa paiꞌniye. Apakaemo, Hemaniꞌa
Motekaiꞌmo afaꞌa atesigeno maiꞌneno ani agufa
kavakeꞌmo huno maisifigeta agegaune, huꞌa
apakesamo afiꞌnae. 5 Hemaniꞌa Motekaiꞌmo
ageyana agaetefeꞌmo ape huteno ala agiꞌamo
oꞌamiꞌnigeno agetenoꞌaeꞌmo lusi kava huno
aipamo leꞌniye. 6 Apakaemo Motekaifeꞌmo,
Yu nofi vayapati vekamo maiꞌniye, huꞌa ha
paiꞌnayaꞌmofeꞌmo Hemaniꞌa Motekaikeꞌmo
naipeletiꞌmo aisiyafeꞌmo ohauꞌniyaꞌmonanafa
muki Motekai nofi vayaꞌmo Pesiya kotegamo
maiꞌnaya Yu nofi vayaꞌeꞌmo apaisigeꞌa
falisaya kafeꞌmo agesamo afino kahauya
huno agesayafeꞌmo huꞌniye. 7 Inagi tuolofuꞌa
kafugamo Sekisiꞌa kini vekamo maiꞌniya
afinaꞌmo napa vani kaimo agiꞌamo Nisaniꞌe
huꞌa agi neꞌaya kaileꞌmo Hemaniꞌa na agufa
kaileꞌmo hainu afinaꞌmo alagepa huꞌa Yu
vayaꞌmo apaisaya afinafeꞌmo kahauya huꞌa
agesayafeꞌmo yafatetiꞌmo satu yokalomo
leꞌnae. Ani yokalomo ago leꞌa kahauya
huꞌa ageꞌnayana tuolofu kaimo agiꞌamo Aꞌna
kaileꞌmo apaisaya afinaꞌmo ageꞌnae. 8 Inagi
Hemaniꞌa uno kini vekaeꞌmo ina ge huno ha
paiꞌniye. Mago nofi vayaꞌmo muki kagaemo
neꞌyagaina kotegamo mai uꞌeꞌa huꞌa maiꞌnae.
Ani vayaꞌmogimo mago alu vayaꞌmo mani
koteꞌmo maiꞌnaya vayaꞌmogimo nehaya agufa
kavaꞌmo nosae. Apakaemo aeto agufa vayaꞌmo
maiꞌneꞌa kagaemo neꞌyagaina koteꞌmo hu
maleꞌnana keꞌaepa gemo akame nosae. Ani kava

nehayaꞌmofeꞌmo kagaemo afaꞌa apatesanageꞌa
maisayaꞌmoꞌmo ani kavaꞌapimoꞌa alagi kaha
oꞌmaesigeno kagaemo kokamoꞌmo alagi
alagepa huno ohanegaiye. 9 Inagi kini vekae,
huno, kagaemo kahauꞌnisiyaꞌmoꞌmo keꞌaepa
gemo huka atalegeno uneno hisigeꞌa muki
vayaꞌmogimo ani ve aꞌnemo apaisageꞌa faliyo.
Inagi kagaemo ani kavaꞌmo hisanageꞌapaeꞌmo
naipeletiꞌmo apaisaya vayaꞌai miyaꞌapimo
nagaemo lusi asole siluva monimo fifiti miliyoni
kinamo aliꞌna monimo neꞌmalana nokafiꞌmo
malegauve, huno ha paiꞌniye. 10 Kini vekamoꞌa
Hemaniꞌmo keꞌaepa geleꞌmo alagena yaꞌamo
hu maleteno alino lokiya vaino atesiyafeꞌmo
ayatetiꞌmo linimo asagino Hemaniꞌmo Yu
vayaꞌai kameꞌapimo amiꞌniye. 11 Kini vekamoꞌa
Hemanifeꞌmo, Monikamo afaꞌa ateꞌneka ani
vayaꞌaitegamo na agufa kavaꞌmo huguve huka
hisapigi ani kavaꞌmo afaꞌa huvo, huno ha
paiꞌniye.

12Napa vani kaileꞌmo tetini afinaꞌmoHemaniꞌa
kini vekamo avoꞌamo nekaya vayaꞌaifeꞌmo
ge huꞌnigeꞌa eꞌnae. Eꞌnagenoꞌaeꞌmo agaemo
muki geꞌamo alagi hapa paiꞌnigeꞌa avoꞌmo
kaeꞌnae. Muki ani kotega mopaleꞌmo maiꞌnaya
vayaꞌai apakeꞌapifati apakeꞌapifatiꞌmo ani
avoꞌmo kaeꞌnae. Avoꞌmo ago kaetagenoꞌaeꞌmo
ani avoꞌmo alino muki agenopa yaꞌmo huꞌa
neꞌyagaiya vayaꞌaitegagi gamani vayaꞌaitegagi
hogote vayaꞌaitegagi huno atalegeno uneno
huꞌniye. Hemaniꞌamuki ani kaeꞌnaya avoꞌaleꞌmo
kini vekamo Sekisi liniletiꞌmo alagena yaꞌamo
hu maleꞌnigeno kini vekamoꞌa agaiꞌamo ani

avoꞌmo kaeꞌnegekana huꞌniye. 13 Avoꞌmo
aliniꞌa neꞌvaya vayaꞌmogimo ani avoꞌmo alini
uꞌapaeꞌmo ani kini vekamoꞌa neꞌyagaiya koteꞌmo
neꞌyagaiya vayaꞌmo apamiꞌnae. Muki ani
avopi gemoꞌmo hunoꞌaeꞌmo, Tetini afinaꞌmo
tuolofu kaimo agiꞌamo Aꞌna kaileꞌmo muki
Yu vayaꞌmo apaisageꞌa faliyo. Muki neya
ve aꞌnegi anau anekalogi mafaꞌnegi hutapa
apaitapa hano hutapa apataleyo. Apaitapa
hano hutaletapa muki kagemi yaꞌapimo aliyo,
huno huꞌniye. 14Muki vayaꞌamogimo afiteꞌa alo
huꞌa maiꞌneꞌa lekana pai maleꞌnaya afinaꞌmo
Yu vayaꞌmo apaisayafeꞌmo avoꞌmo kaeꞌnaya
gemo lekana paitapa muki polovenisiꞌafiꞌmo
maiꞌnaya vayaꞌaifeꞌmo hapa paiyo, huno hapa
paiꞌniye. 15 Inagi ani gemo alopa taonimo
Susa taonifiꞌmo gamani yafa lafi kegiꞌyafiꞌmo
maiꞌnaya vayaꞌaifeꞌmo aeꞌa hakalo huꞌa hapa
paiꞌnageꞌa afiꞌnae. Kini vekamoꞌa ani keꞌaepa
gemo avoꞌmo aliniꞌa neꞌvaya vayaꞌaifeꞌmo
malagene, huno hapa paiꞌnigeꞌa uꞌa aliniꞌa
muki haopalegamo uꞌeꞌa huꞌnae. Kini vekaꞌe
Hemaniꞌeꞌmo fai maiꞌneꞌana nofi alagafati
aniꞌmo neꞌana maiꞌnaꞌaꞌmonanafa Susa
taonifiꞌmo maiꞌnaya vayaꞌmogimo ani gemo
afiꞌa hapau aiteꞌa alu apakesa alu apakesamo
afiꞌnae.

4
Motekaiꞌa Yu vayaꞌmo hapa maesiyafeꞌmo Esa-

tafeꞌmo afi geꞌniya gemae
1 Motekaiꞌa afole aiꞌniya kavafeꞌmo ava gemo

afitenoꞌaeꞌmo kukenaꞌamo alino apake aino

ataleteno hosu ulale kukenamo alino vaiteno
laꞌnefamo alino faletenoꞌaeꞌmo aipafatiꞌmo atu
haeꞌnigeno alopa gefatiꞌmo faiyosago faino yoke
hulino taonifilagamo haiꞌniye. 2 Agaemo kini
vekamo yafa lafi kegiꞌya kate kipateꞌmo uno
avaꞌyi huꞌniyaꞌmonanafa lafi kegiꞌya yuꞌilagamo
ohaiꞌniye. Kini vekamoꞌa, haꞌao, huno hu
maleꞌniyanageꞌa ulale kukenamo vaiꞌa aliꞌnisaya
vayaꞌmo ani lafi kegiꞌya yuꞌilagamo afaꞌa faleꞌa
ohaigae. 3 Apakaemo kini vekamoꞌa huꞌniya
gemomuki kotegamomaiꞌnaya vayaꞌaifeꞌmoaeꞌa
hakalo huꞌa hapa paiꞌnaya afinaꞌmo muki Yu
vayaꞌmogimo ani gemo afiteꞌapaeꞌmo yulagefa
aige neꞌyaꞌmo oꞌneꞌa mosige faiyosago faiꞌa
yokemo huꞌa aviꞌya huge huꞌa maiꞌneꞌapaeꞌmo
muki vayaꞌamogimo ulale kukenamo aliꞌa vaiteꞌa
laꞌnefafiꞌmo havaeꞌa maiꞌnae.

4 Esata aliꞌyaꞌamo neꞌaliya aꞌne anagaꞌe
yagaiꞌa neꞌataya ve anagaꞌmogiꞌeꞌmo eꞌa
Motekaiꞌa huꞌniya kavafeꞌmo ava gemo huꞌa
ha paiꞌnageno Esataꞌa afitenoꞌaeꞌmo lusi kava
huno aipamoꞌmo kana huꞌniye. Agaemo
Motekaiꞌa ulale kukenamo asagino ataleteno
alagepa kukenamo alino vaisiyafeꞌmo kukenamo
alino apamiꞌnigeꞌa aliniꞌa eꞌnayaꞌmonanafa
Motekaiꞌa oꞌaliꞌniye. 5 Inagi Esataꞌa mago
vekamo agiꞌamo Hatakifeꞌmo ge huꞌnigeno
eꞌniye. Hatakiꞌa mago kini vekamo aꞌne
anagaꞌaiteꞌmo yagaino neꞌapateya vekamoꞌa
Esata aliꞌyaꞌamo alisiyafeꞌmo kini vekamoꞌa
lekana paino ateꞌniye. Esataꞌa Hatakiꞌmo
uno Motekaiꞌa huꞌniya kavaꞌmo aepaꞌaeꞌmo
agesiyafeꞌmo alino ateꞌnigeno uꞌniye. 6 Hatakiꞌa

Motekaitegamo unoꞌaeꞌmo aliꞌa anupa huꞌa
neꞌmaiya kumaꞌmo haopaleꞌmo kini vekamo
alopa noꞌmo lafi kegiꞌya kate kipateꞌmo uꞌniye.
7 Motekaiꞌa agaetegamo afole aiꞌniya kavafeꞌmo
Hatakifeꞌmo ava gemo huno ha paitenoꞌaeꞌmo,
Hemaniꞌa Yu vayaꞌmo naipeletiꞌmo laisiyafeꞌmo
alopamonimo kini vekamoꞌamonimo neꞌmaleya
noꞌafiꞌmo malegauve, huno hapa paiꞌniya
gemo ha paiꞌniye. 8 Motekaiꞌa Hemaniꞌmo
kaeꞌniya avopatiꞌmomago avoꞌmo alino Hatakiꞌa
amiꞌnigeno aliꞌniye. Ani avopi gemoꞌmo
hunoꞌaeꞌmo, muki Yu vayaꞌmo apaigeꞌa faliyo,
huno avoꞌmo kae maleꞌniya avoꞌmo alino
Hatakiꞌmo amitenoꞌaeꞌmo, Esatafeꞌmo muki
afole aisiya kavafeꞌmo ava gemo huka ha paiyo,
huno ha paiꞌniye. Hatakiꞌa uno Esatafeꞌmo
ha paisigeno Esataꞌa uno kini vekaeꞌmo afi
gesigeno kini vekamoꞌa muki Yu vayaꞌaifeꞌmo
hau huno apateno. 9 Inagi Hatakiꞌa uno
Esatafeꞌmo Motekaiꞌa muki huꞌniya geꞌamo
ha paiꞌniye. 10 Esataꞌa ani gemo afitenoꞌaeꞌmo
Hatakiꞌmo uno mago gemo Motekaifeꞌmo ha
paisiyafeꞌmo alino ateꞌnigeno uꞌniye. 11 Esataꞌa
hunoꞌaeꞌmo, ina ge huka ha paiyo, Kini vekamo
afaꞌa uꞌna oꞌagegauve. Inagi kini vekamoꞌa
mago vekaeꞌmo ge hisigenoꞌaekeꞌmo maiꞌneno
yagaino neꞌapateya nopiꞌmo haigiye. Inagi
mago vekaeꞌmo ge osuꞌnisigeno agaiꞌamo
haisiyana naipeletiꞌmo aisageno faligiye.
Ani keꞌaepa gemo aeꞌa aga nesaya kaꞌmo
magoke kaꞌmo haneꞌniyana mago vekamo afaꞌa
nehaisigenoꞌaeꞌmo kini vekamoꞌa goli hayopa
kayoꞌaletiꞌmo alino akoꞌya huno lekana paino

atesiyaꞌmoꞌmo ani vekamo ofalino agaetegamo
afaꞌa ugiye. Muki vayaꞌamo kini vekamo
aliꞌyaꞌamo neꞌaliya vayaꞌe afa vayaꞌmogiꞌeꞌmo
ani keꞌaepa gemo ago afiꞌnae. Inagi magoke kai
agufa kanaꞌamo ago uꞌniyana nagaefeꞌmo ge
osuꞌniye.

12 Hatakiꞌa uno ani gemo Motekaifeꞌmo ha
paiꞌnigeno afitenoꞌaeꞌmo 13 ina ge hutapa
Esatafeꞌmo ha paiyo, kini vekamo nopiꞌmo
maiꞌnanaꞌmonanafa fiku yanageka aeꞌna
kasalo paegauve, huka kagesamo afigane.
Muki Yu vayatimo alisaya agufa hanageke
yaꞌmo kagaeꞌeꞌmo afaꞌageꞌmo aligane. 14 Inagi
kagaemo ani afinaꞌmo ge osuka maisanaꞌmoꞌmo
mago laha maesiya kavaꞌmo alu katetiꞌmo
lagaetegamo afole aigiye. Afole aigiyaꞌmonanafa
kagaemo falisanageꞌapaeꞌmo muki afokamo nofi
vayaꞌaꞌeꞌmo alagikeꞌmo faliꞌa hano hugae. Faliꞌa
hano hugayaꞌmofeꞌmomani agufa hosu afinaꞌmo
lagaemo Yu vayaꞌmo laha maesanafeꞌmo
kuvini a kanomo maiꞌnisapi huta oꞌafiꞌnone.
15 Inagi Esataꞌa ani gemo afitenoꞌaeꞌmo, Ina
ge hutapa Motekaifeꞌmo ha paiyo, huno hapa
paiꞌniye. 16 He, kanalene. Kagaemo uka Susa
taonifiꞌmo maiꞌnaya Yu vayaꞌmo apavaleka
alika anupa huka apategeꞌapao loleꞌe magoꞌe
afinaꞌe haniꞌilagaꞌeꞌmoneꞌyaꞌe aniꞌeꞌmooꞌnetapa
mositapa maiyo. Ani kava huta nagaeꞌe
aliꞌyaꞌnimo neꞌaliya aꞌne anagaꞌeꞌmo neꞌyaꞌmo
oꞌneta mosigune. Keꞌaepa gemo amagiꞌna
atalesuvana kini vekalegamo haiguve. Inagi
ani kavaꞌmo hisugeno naipeletiꞌmo naisigeꞌna

falisuvana kanalene afaꞌa faliguve, huno ha
paiꞌniye. 17Motekaiꞌa Esataꞌmo ha paiꞌniya gemo
afitenoꞌaeꞌmo kini vekamo yafa lafi kegiꞌya kate
kipatetiꞌmo ataleno uno Esataꞌa huvo, huno ha
paiꞌniya kavaꞌmo huꞌniye.

5
Esataꞌa kini vekaeꞌmo afi geꞌnigeꞌana He-

maniꞌeꞌmo alopa neꞌyateꞌmo eꞌnaꞌa gemae
1 Esataꞌa neꞌyaꞌmo oꞌneno loleꞌe magoꞌe

afinaꞌmo mosino maiꞌneno kuvini kukenamo
alino vaitenoꞌaeꞌmo uno kini vekamo lafi kegiꞌya
yuꞌilagamo faleno haino kini vekamo aeno anagi
maleꞌneno fai maiꞌneno yagaino neꞌapateya
noꞌmo haopaleꞌmo he tino maiꞌnigenoꞌaeꞌmo
kini vekamoꞌmo noꞌafiꞌmo neꞌyagaiya siateꞌmo
fai maiꞌneno kumategamo aulu heno ageno
maiꞌniye. 2 Kini vekamoꞌa Esataꞌmo ageyana
malaga maiꞌnigeno agetenoꞌaeꞌmo Esatafeꞌmo
amuse hutenoꞌaeꞌmo goli hayopa kayoꞌmo
aliꞌniya ayaꞌmo aeno hayo huteno alino akoꞌya
huno ateteno lekana paiꞌniye. Inagi Esataꞌa
agetenoꞌaeꞌmo uno haopaletiꞌmo ani kayoꞌmo
atupaleꞌmo ayatetiꞌmo ame aliꞌniye. 3 Kini
vekamoꞌa hunoꞌaeꞌmo, Kuvini a kanomo
Esatao, Na agufa yafeꞌmo kahauꞌniye. Inagi
kahauꞌnisiyana nagaemo neꞌyagauva kopatiꞌmo
folagapati aliꞌna fako huꞌna magokayaga
koꞌamo kamiguve. 4 Esataꞌa geꞌaleꞌmo
aeno atagaina huno ha painoꞌaeꞌmo, Kini
vekae, Kahauꞌnisiyana Hemaniꞌeꞌmo hemeni
haniꞌilagamo alopa yagita huꞌna kateꞌnova

neꞌyateꞌmo eꞌao, huno ha paiꞌniye. 5 Kini
vekamoꞌa, Malage hutapa uta Hemaniꞌmo
avalelitapa egenoꞌao kuviniꞌmo hauꞌniya
kavaꞌmo hino, huno hapa paiꞌniye. Inagi
kini vekaꞌe Hemaniꞌeꞌmo Esataꞌa alopa
yagita hu maleꞌniyategamo uꞌnaꞌageꞌapaeꞌmo
magokepiꞌmo faiꞌa maiꞌnae. 6 Nofi alagafati
aniꞌmo neꞌneꞌapaeꞌmo kini vekamoꞌa halate
Esatafeꞌmo afi geꞌniye. Na agufa yafeꞌmo
kahauꞌnifigi naha paigeꞌna kamino. Inagi
kagaemo hukaeꞌmo nagaemo muki yagaiꞌna
neꞌapatova kopatiꞌmo folagapati alika fako huka
magokayagaꞌamo namiyo, huka hisanaꞌmoꞌmo
afaꞌa aliꞌna fako huꞌna kamiguve. 7 Inagi
Esataꞌa kini vekamo geꞌaleꞌmo aeno atagaina
huno ha paiꞌniye. Ge huꞌna kafi gesuva gemo
haneꞌniyana 8 amuse huka neꞌnatesanana
muki yafeꞌmo kafi gesugekaeꞌmo he kanalene,
hukageꞌmo huganaꞌmofeꞌmo egamo magoꞌe
huꞌna lanakaitani neꞌyaꞌmo Hemaniꞌeꞌmo
yagita huꞌna lanategauvanagi eꞌao. Nagaemo
nahauꞌnisiya yafeꞌmo ani afinakeꞌmo kaha
paiguve.

Hemaniꞌa Motekaifeꞌmo naipeletiꞌmo aisugeno
faligiye, huno hu maleꞌniya gemae

9 Hemaniꞌa neꞌyaꞌmo neteno ataleno
nelaminoꞌaeꞌmo lusi kava huno amogaga aiteno
aipamoꞌmo kanale huꞌniye. Neꞌunoꞌaeꞌmo
ageyana Motekaiꞌa kini vekamo yafa lafi kegiꞌya
kate kipateꞌmo itopaleꞌmo maiꞌniyatetiꞌmo he
tino ape huteno ala agiꞌamo oꞌamiꞌnigenoꞌaeꞌmo
Hemaniꞌa lusi kava huno aipamo leno

ateꞌniye. 10 Aipamo leno ateꞌniyaꞌmonanafa
hauꞌniya kavaꞌmo malage huno osuno afa
ateno noꞌalegamo uno avaꞌyi hutenoꞌaeꞌmo ao
vayaꞌe aꞌamo Selesiꞌefeꞌmo ge huꞌnigeꞌa eꞌnae.
11 Eꞌa maiꞌnagenoꞌaeꞌmo agaemo hunoꞌaeꞌmo,
nagaemo asole moniꞌnimo malege asole
mafaꞌneꞌnimo aliꞌna apatege huꞌna maiꞌnove.
Kini vekamoꞌa ala agiꞌamo alino amiteno alopa
aliꞌyaꞌmo amiꞌnigeꞌapaeꞌmo asole vayaꞌmo kini
vekamo gamani vayaꞌaꞌe aliꞌyaꞌamo neꞌaliya
vayaꞌamogiꞌeꞌmo agae aiyafikeꞌmo neꞌmaiya
kavafeꞌmo ava gemo huno hapa paiꞌniye.
12 Magoꞌe gemo hapa painoꞌaeꞌmo, Kuvini a
kanomo Esataꞌa alopa yagita hutenoꞌaeꞌmo
kini vekaꞌe nagaeꞌefekeꞌmo eꞌao, huno ge
huꞌniye. Mago alu vayaꞌaifeꞌmo ge osuꞌnifa
laꞌagaefekeꞌmo ge huꞌniyanagetaꞌa egamo utaꞌa
agaeꞌeꞌmo halate neꞌyaꞌmo negauꞌae, huno hapa
paiꞌniye. 13 Huno hapa paiꞌniyaꞌmonanafa Yu
vekamo Motekaiꞌa kini vekamo lafi kegiꞌya kate
kipateꞌmo itopaleꞌmo maiꞌnigeꞌna ageteꞌnaeꞌmo
nagaemo nagesamo afuvana mani alagepa
yaꞌmo ina agufa yaꞌmo haneꞌniye, huno
hapa paiꞌniye. 14 Selesiꞌa Hemani aꞌamoꞌe
muki ao vayaꞌmogiꞌeꞌmo, Afiyo, huꞌa, mago
vayaꞌaifeꞌmo hapa paigeꞌapao mago posi yosamo
yatalaꞌamo tuveti mitamo maleꞌa ageteꞌa aliꞌa
faiꞌa ateyo. Ega netepiꞌmo uka kini vekaeꞌmo
afi gekaeꞌmo, Motekaiꞌmo lugoꞌafiꞌmo aneꞌmu
aeka asaisanageno faligiye. Kagaemo ani kava
hisanagenoꞌaeꞌmo kaipamoꞌmo falu huꞌnisigeka
kamogaga aika kini vekaꞌeꞌmo uka neꞌyaꞌmo

negane, huꞌa ha paiꞌnae. Hemaniꞌa ani geeꞌmo
hauꞌnigeno vayaꞌaifeꞌmo hapa paiꞌnigeꞌa yatala
posi yosamo aliꞌa faiꞌa ateꞌnae.

6
Kini vekamoꞌa Motekaiꞌmo ala agiꞌamo

amiꞌniya gemae
1 Ani haniꞌilagamo kini vekamo au

kalesiyafeꞌmo havaeꞌniyaꞌmonanafa au okaleno
afaꞌa maiꞌnenoꞌaeꞌmo agaiꞌamo yagaino
neꞌapateya koteꞌmo afole aiꞌniya kavafeꞌmo
ava gemo avoꞌmo kaeꞌa neꞌmalaya mukueꞌmo
mago vekaeꞌmo, alinika eno, huno ha paiꞌnigeno
alinino eno kini vekamo aulagaleꞌmo ani
mukufiꞌmo lekana paiꞌniye. 2 Inagi lole
vekalaꞌmo Mikitanaꞌe Telesiꞌeꞌmo kini vekamo
lafi kate kipateꞌmo hogoteꞌana neꞌyagaiꞌa
vekalaꞌani anava gemo haneꞌnigeno lekana
paiꞌniye. Ani lole vekalaꞌmoganimo kini
vekamo amagisaꞌageno falisiya kafeꞌmo
kahauya nehaꞌagenoꞌaeꞌmo Motekaiꞌa ani hisaꞌa
kavafeꞌmo anava gemo afitenoꞌaeꞌmo eno kini
vekaeꞌmo ha paiꞌniya anava gemo lekana
paiꞌnigeno kini vekamoꞌa ani gemo afiꞌniye.
3 Afitenoꞌaeꞌmo, Ani alagepa kavaꞌalefeꞌmo
haiya agufa kavaꞌmo huꞌa Motekaiꞌmo ala
agiꞌamo amiꞌnae, huno apafi geꞌnigeꞌapaeꞌmo
kini vekamo aliꞌyaꞌamo neꞌaliya vayaꞌmogi,
Agaetefeꞌmo mago kavaꞌmo osuꞌnae, huꞌa ha
paiꞌnae.

4 Inagi kini vekamoꞌa, Hemenimo ina laꞌmo
noꞌmo lafi kegiꞌyafiꞌmo maiꞌniye, huno apafi

geꞌniye. Hemaniꞌa ani afinaꞌmo alo hu
maleꞌniya yosaleꞌmo Motekaiꞌmo aneꞌmu aeno
asaisiyafeꞌmo kini vekaeꞌmo afi gesiyafeꞌmo
haineꞌniye. 5 Kini vekamo aliꞌyaꞌamo neꞌaliya
vayaꞌmogimo ageteꞌapaeꞌmo, Hemaniꞌa kagaemo
kagesiyafeꞌmo ago eno kagava maiꞌniye, huꞌa
ha paiꞌnageno kini vekamoꞌa, avalelitapa
haiteyo, huno hapa paiꞌniye. 6 Inagi Hemaniꞌa
faleno haineꞌnigenoꞌaeꞌmo kini vekamoꞌa,
Afiyo, huno, mago vekamo maiꞌniyanageꞌna
nagaemo ala agimo aliꞌna amiguvaꞌmonanafa
nagaemo agaetegamo na agufa alagepa kavaꞌmo
huguve, huno afi geꞌnigenoꞌaeꞌmo Hemaniꞌa
aipafiꞌmo agesamo afinoꞌaeꞌmo, kini vekamoꞌa
ani kavaꞌmo ina lategamo hisiyafeꞌmo ani gemo
huꞌniye. Mago vayaꞌmo oꞌmaiꞌnafa nagaekeꞌmo
maiꞌnove, huno agesamo afiꞌniye. 7-8 Inagi
Hemaniꞌa kini vekamo geꞌaleꞌmo aeno atagaina
huno ha painoꞌaeꞌmo, Kini vekae, ala agiꞌamo
alisiya vekalegamo ina kavaꞌmo huvo. Kini
vekamogamo yatala lokiya kukenamo alika
neꞌvaina kukena alige hosimo fai neꞌmaina
hosimo agenopaleꞌmo kini kakolitagana agufa
yaꞌmo aliꞌa maleꞌa ateꞌnaya hosimo avalege
huliꞌa egae. 9 Kagae nofi vayapatiꞌmo mago
hogote vekaeꞌmo ge hugenoꞌao ani vekamoꞌa
kukenakafatiꞌmo mago alino vaino ateteno
hosileꞌmo avaleno faino ateno. Ani vekamo
hosileꞌmo haino fai maiꞌnisigeno ani hogote
vekamoꞌa taonifiꞌmo vayaꞌmo aliꞌa anupa huꞌa
neꞌmaiya yateꞌmo avalelino vino. Ani lole
vekalaꞌmo neꞌuꞌanaeꞌmo kagae nofi vekamoꞌmo
ge hunoꞌaeꞌmo, Mani vekamo ageyo, huno,

kini vekamoꞌa amuse huno ateteno ala agiꞌamo
amisiyafeꞌmo hauꞌnisiya vekalegamo ani agufa
kavaꞌmo hugiye, huno ge hugiye. 10 Kini
vekamoꞌa ani gemo afitenoꞌaeꞌmo Hemanifeꞌmo
ina ge huno ha paiꞌniye. Malage huka uka
kukenaꞌnimo alige hosiꞌnimo avalege hulika
eka Yu vekamo Motekaitegamo kagaemo naha
paiꞌnana agufa kavaꞌmo huvo. Agaemo kini
vekamo lafi kegiꞌya kate kipateꞌmo itopaleꞌmo
maiꞌnegaiye. Muki naha paiꞌnana gemo akame
huka agaetegamo ani agufa kavaꞌmo huvo, huno
ha paiꞌniye. 11 Hemaniꞌa kini vekamo geꞌamo
akame huno uno kukena alige hosi avalege
hulineno Motekaiꞌmo vaino ateteno Motekaiꞌa
hosileꞌmo haino fai maiꞌnigeno Hemaniꞌa
taonifiꞌmo aliꞌa anupa huꞌa neꞌmaiya yateꞌmo
avalelino uꞌniye. Anakaemo neꞌuꞌanaeꞌmo
Hemaniꞌa alopa gefatiꞌmo ge huno hapa
paiꞌniye. Ageyo, huno, kini vekamoꞌa ala agiꞌamo
amisiyafeꞌmo hauꞌnisiya vekalegamomani agufa
kavaꞌmo hugiye, huno hapa paiꞌniye.

12 Henagaꞌamo Motekaiꞌa halate aino
atagineno kini vekamo lafi kegiꞌya kate kipateꞌmo
uꞌniyaꞌmonanafa Hemaniꞌa agenopaleꞌmo
lavolavoletiꞌmo aino ati kaelineno yulagefa
aime aime noꞌalegamo atagineno nagu nagu
huno uꞌniye. 13 Unoꞌaeꞌmo aꞌamo Selesiꞌe
muki ao vayaꞌefeꞌmo agaetegamo muki
afole aiꞌniya kavafeꞌmo ava ge huno hapa
paiꞌnigeꞌapaeꞌmo aꞌaꞌe muki ao vayaꞌmo ageteꞌa
afiꞌnaya vayaꞌmogiꞌeꞌmo, Motekaiꞌa alagi kame
huno kateꞌniyanageka alagi aepa faiꞌnanageka
alagi asagauka aisanafeꞌmo hane. Yu nofi

vekamo maiꞌniyaꞌmofeꞌmo kagaemo alagi aeka
oꞌagasegananageka alagikeꞌmo asagauka aigane,
huꞌa ha paiꞌnae. 14 Ani gemo nehageꞌapaeꞌmo
kini vekamo aliꞌyaꞌamo neꞌaliya vayaꞌmogimo
Hemaniꞌmo avaleliꞌa Esataꞌa alopa yagita hu
maleꞌniyategamo visayafeꞌmo malage huꞌa
uꞌnae.

7
Esataꞌa Hemaniꞌmo agoti huno ateꞌniya gemae

1 Inagi kini vekaꞌe Hemaniꞌeꞌmo Esataꞌeꞌmo
uꞌana neꞌyaꞌmo nesayafeꞌmo uꞌnaꞌae. 2 Lole
afinaꞌmo utegeꞌanaeꞌmo nofi alagafati aniꞌmo
neꞌneꞌapaeꞌmo kini vekamoꞌa Esatafeꞌmo ina
ge huno afi geꞌniye. Kuvini Esatao, huno,
Na agufa yafeꞌmo kahauꞌniye. Kahauꞌnisiya
yafeꞌmo naha paigeꞌna kamino. Inagi
kagaemo kahauꞌnisiyaꞌmoꞌmo nagaemo muki
neꞌyagauva kopatiꞌmo folagapati aliꞌna fako
huꞌna magokayaga koꞌamo kamiguve, huno
ha paiꞌniye. 3 Esataꞌmo kuvini a kanomoꞌmo,
kini vekae, huno, amuse huka neꞌnatesanana
kahauꞌnisigekaeꞌmo nagaeꞌe vayaꞌniꞌeꞌmo
ofalita afaꞌa maisunafeꞌmo naha mao, huꞌna
kafi nekove. 4 Mago vekamoꞌa nagaeꞌe
vayaꞌniꞌeꞌmo laisigeta falisunafeꞌmo lagufamo
ago maketi hu maleꞌniye. Lagaemo afa
vayaꞌmo maiꞌneta kalavusi aliꞌyaꞌmo afaꞌa
alita maisunafeꞌmo lagufamo maketi hu
maleꞌniyesinana kanalenageno getimo alagi
ohaneꞌniyesine. Falisunagenoꞌaeꞌmo kini
vekamoꞌa neꞌyagaiya koꞌalegamo muki yaꞌamo
alagepa huno ohaneno ago asagauno aigiye.

Kametimoꞌa kini vekamo anonaꞌalefeꞌmo afaꞌa
oꞌamigiye, huno hapa paiꞌniye.

5 Kini vekamo Sekisiꞌa ani gemo afitenoꞌaeꞌmo
Esatafeꞌmo, haiya agufa hosu vekamoꞌmo
koli osunoꞌaeꞌmo ani agufa himuꞌnamu gemo
huꞌniye. Ani vekamo haiyaꞌaleꞌmo maiꞌniye,
huno afi geꞌniye. 6 Esataꞌa geꞌaleꞌmo aeno
atagaina huno ha painoꞌaeꞌmo, Ani hosu
vekamo Hemanifekeꞌmo nehugenoꞌaeꞌmo
kametimo agaemo maiꞌniye, huno ha paiꞌniye.
Hemaniꞌa kini vekaꞌe kuvini a kanoꞌefeꞌmo
koli nehigenoꞌaeꞌmo lusi kava huno atete
hauꞌniye. 7 Kini vekamoꞌa Esataꞌmo huꞌniya
gemo afitenoꞌaeꞌmo lusi kava huno aipamo
leꞌnigeno neꞌyaꞌmo oꞌneno ataleno he tino
kumatega lamino noꞌaleꞌmohaneꞌniya hoyafiꞌmo
lamiꞌniye. Hemaniꞌmo, kini vekamoꞌa ago
namagigiye, huno agesamo afitenoꞌaeꞌmo
Esatafeꞌmo afi gesigeno kini vekamoꞌmo
oꞌamagino ha maesiyafeꞌmo nopiꞌmo maiꞌniye.
8 Inagi kini vekamo kumatega hoyafiꞌmomaigeno
ataleno nopiꞌmo haineno ageyana Hemaniꞌa
Esataꞌmo havaeꞌniya hipaleꞌmo agoꞌya faino
havaeno maiꞌnigeno agetenoꞌaeꞌmo, hae, huno,
ani vekamoꞌmo nagaiꞌni naulagaleꞌmo kuvini
ategamo hosu kavaꞌmo hisiyafeꞌmo nehifiye,
huno hutegeꞌapaeꞌmo uꞌa Hemani augosafiꞌmo
lavolavoletiꞌmo aiꞌa ati kaeꞌa ateꞌnae. 9 Mago
vekamo kini vekamo aliꞌyaꞌamo neꞌaliya vekamo
agiꞌamo Haꞌmonaꞌa hunoꞌaeꞌmo, Hemaniꞌa
agaiꞌa noꞌaleꞌmo lusi yatala posi yosamo
faino ateꞌniya yosaleꞌmo Motekaiꞌmo aneꞌmu
aeno asaisiyafeꞌmo faino ateꞌniyaꞌmonanafa

kini vekae, huꞌna, Motekaiꞌa kaha maeꞌniya
vekamo maiꞌniye. Kini vekamoꞌmo, lapakaemo
Hemaniꞌmo avalelitutapa agaiꞌamo ani posi
yosaleꞌmo aneꞌmu aetapa asaigeno falino, huno
hapa paiꞌniye. 10 Inagi Hemaniꞌa Motekaiꞌmo
faligiye, huno alo huno ateꞌniya yatala posi
yosaleꞌmo aneꞌmu aeꞌa asaiꞌnae. Ani kavaꞌmo
huꞌnagenoꞌaeꞌmo kini vekamoꞌa aipamo leꞌniya
kavaꞌamo hano huꞌniye.

8
Kini vekamoꞌa Yu vayaꞌaifeꞌmo utapa kame

vayatapiꞌeꞌmo kame hiyo, huno hapa paiꞌniya
gemae

1 Ani afinaꞌmo Kini vekamo Sekisiꞌa Yu
vayaꞌai kameꞌapimo Hemani noꞌamogi kagemi
yaꞌamogi alino Kuvini a kanomo Esataꞌmo
amiꞌniye. Esataꞌa kini vekaeꞌmo, Motekaiꞌe
nagaeꞌeꞌmomagoke kolatalaꞌmomaiꞌnoꞌae, huno
ha paiꞌniyaꞌmofeꞌmo Motekaiꞌa kini vekamo
aulagaleꞌmo eno he tiꞌniye. 2 Kini vekamoꞌa
hogoteno Hemani ayatetiꞌmo asagiꞌniya linimo
alino agaiꞌa ayateꞌmo vaigeno halate asagino
Motekai ayateꞌmo vaino ateꞌniye. Ani linileꞌmo
kini vekamo alagena yaꞌamo haneꞌniye. Esataꞌa
Motekaiꞌmo lekana paino ateꞌnigeno muki
Hemani kagemi yateꞌmo yagaiꞌniye.

3 Inagi halate Esataꞌa uno kini vekamo
aiyafiꞌmo agoꞌya faino maiꞌneno aviꞌyaꞌmo
nehunoꞌaeꞌmo kini vekaeꞌmo, Kanalenageka
Hemaniꞌa Yu vayaꞌmogitalegamo hisiya hosu
kavafeꞌmo hu maleꞌniya gelefeꞌmo muki
vayaꞌaifeꞌmo, Yu vayaꞌaitegamo ani agufa

kavaꞌmo osiyo, huka hapa paiyo, huno ha
paiꞌniye. 4 Ha paiꞌnigeno kini vekamoꞌa
aipafiꞌmo he, kanalene, huno agesamo
afitenoꞌaeꞌmo goli hayopa kayotetiꞌmo alino
akoꞌya huno lekana paino ateꞌnigeno Esataꞌa
kini vekamo aulagaleꞌmo he tino maiꞌniye.
5 He tino maiꞌnenoꞌaeꞌmo, Kini vekae,
kagaemo kahauꞌnisiyaꞌmoꞌmo nagaefeꞌmo
kahauꞌninageka nagaemo huꞌnova geeꞌmo
kanalene, huka kagesamo afiꞌnisanaꞌmoꞌmo
Hemaniꞌa hogoteno hu maleꞌniya gemo aeka
kalo paesanafeꞌmo ge huka atalegeno muki
vayaꞌaitegamo uneno hisigeꞌa afiteꞌa Hemaniꞌa
hu maleꞌniya gemo akame osiyo. Hemaniꞌa
avoꞌmo kae maleꞌniya gemoꞌmo muki kagaemo
neꞌyagaina koteꞌmo maiꞌnaya Yu vayaꞌaifeꞌmo,
apaitapa hano hutapa apataleyo, huno avoꞌmo
kae maleꞌniye. 6 Nagae vayaꞌaitegamo ani agufa
hanageke yaꞌmo afole aisigeꞌna ageteꞌnaeꞌmo
haiya kava huꞌna alagepa huꞌna maiguve.
Magoke kolaꞌmo naipeletiꞌmo apaisageꞌa
falisageꞌnaeꞌmo nagaemo haiya agufa kavaꞌmo
huꞌna alagepa huꞌna maiguve, huno ha paiꞌniye.

7 Kini vekamo Sekisiꞌa kuvini a kanomo
Esataꞌe Yu vekamo Motekaiꞌefeꞌmo, Afiꞌao, huno,
Hemaniꞌa Yu vayaꞌmo lapaino hano hisiyafeꞌmo
huꞌniyaꞌmofeꞌmo nagaemo ago aneꞌmu aeꞌna
asaiꞌnove. Asaiteꞌna muki yaꞌamo ago aliꞌna
Esataꞌmo amiꞌnove. 8 Lanakaitanigeꞌmo
Yu vayaꞌmo hapa maesiya agufa avoꞌmo
lanahauꞌnisiya gemo hutana kaetetana nagae
nagimo afaꞌa kaetetana liniletiꞌmo alitana
alagena yaꞌnimo ani avoteꞌmo hu maleꞌao.

Mago avoteꞌmo nagae nagimo haneteno alagena
yaꞌnimo haneꞌnisigeꞌa ageteꞌapaeꞌmo magoke
vekamoꞌa afaꞌa aeno kalo paeno oꞌatalegaiye.

9 Inagi ani kavaꞌmo hisayafeꞌmo tuveti tali
afinaꞌmo tali kaimo agiꞌamo Sivani kaileꞌmo ani
kafugafiꞌmo Motekaiꞌa kini vekamo avoꞌamo
nekaya vayaꞌaifeꞌmo ge higeꞌa eꞌnae. Agaemo
mago gemo hapa paiꞌnigeꞌa ani gemo avoꞌmo
kaeꞌnae. Ani avoꞌmo kaeꞌa atalageno Yu
vayaꞌaitegagi muki kotega polovenisifiꞌmo
neꞌyagaiya vayaꞌaitegagi hogote gamani
vayaꞌaitegagi kini nofi vayaꞌmo neꞌyagaiya
vayaꞌaitegagi vani hataleti tuveti seveniꞌa
polovenisi koteꞌmogi huno uneno huteno Itiya
kotetiꞌmo aepa faiteno uno Itiyopiya kotegamogi
huno uneno huꞌniye. Ani avoꞌmo Yu gefatiꞌmo
kaege alu kote alu koteꞌmo maiꞌnaya vayaꞌai
apakeꞌapifati apakeꞌapifatiꞌmo kaege huꞌa
avoꞌmo kaeꞌnae. 10 Motekaiꞌa, ani avoteꞌmo
kini vekamo agiꞌamo avoꞌmo kaege liniꞌaletiꞌmo
alagena yaꞌamo huge hiyo, huno hapa paiꞌnigeꞌa
ani kavaꞌmo hu maletageno avoꞌmo aliꞌniꞌa
neꞌvaya vayaꞌaina alino apamiꞌnigeꞌa kini
vekamo lafi kegiꞌyafatiꞌmo uꞌa lusi kava huꞌa
nagu nagu huꞌa neꞌvaya hosimo apavaleli
eꞌa ani hosileꞌmo fai maiteꞌa malage huꞌa
aliniꞌa muki haopalegamo uꞌeꞌa huꞌnae. 11 Ani
avoꞌmoꞌa hunoꞌaeꞌmo, Kini vekamoꞌa muki
taoniꞌafiꞌmo maiꞌnaya Yu vayaꞌmogitapamo
afiyo, huno, lapakaemogi aꞌnetapimogi
mafaꞌnetapimogi huꞌa naipeletiꞌmo lapaigefeꞌmo
hisaya vayaꞌmo anonaꞌapilefeꞌmo lapakaemo
kame hutapa apategae. Kame hisayafeꞌmo

haiya vayaꞌmogimofi alu kotega maiꞌnaya
vayaꞌmogiꞌeꞌmofi hutapa kame hutetapa
apaitapa hano hutaletapaeꞌmo muki kagemi
yaꞌapimo afaꞌa aligae, huno hapa paiꞌniye.
12 Kini vekamo Sekisiꞌa yagaino neꞌapateya
koteꞌmo ani kavaꞌmo tetini afinaꞌmo tuolofu
kaimo agiꞌamo Aꞌna kaileꞌmo Yu vayaꞌmogimo
alo huꞌa maiꞌneꞌapaeꞌmo kame hisayafeꞌmo
lekana pai maleꞌniye. 13 Ani gemo muki kotega
hapa paige muki vayaꞌaifeꞌmo hapa paige hutapa
hapa paiyo. 14 Avoꞌmo aliniꞌa neꞌvaya vayaꞌmo
hosileꞌmo haiꞌa fai maiꞌneꞌa malage huꞌa aliniꞌa
nagu nagu huꞌa uꞌnae. Kini vekamoꞌa viyo, huno
huꞌniya gemoꞌmo hunoꞌaeꞌmo, malagene, huno
huꞌnigeꞌapaeꞌmo nagu nagu huꞌa aliniꞌa uꞌnae.
Ani kava huꞌa alopa taonimo Susa taonifiꞌmo
gamani yafa lafi kegiꞌyafiꞌeꞌmo ani gemo hapa
paiꞌnae.

15 Apakaemo kini vekamoꞌa neꞌvaiya agufa
kukenamo yaveyave yaꞌamo hanege oko
yaꞌamo hanege huno haneꞌniya kukenamo
aliꞌa Motekaiꞌmo vaiꞌa ateteꞌapaeꞌmo mago
haesa lavolavomo yatala lavolavomo aliꞌa
kofiꞌa ateꞌnae. Inagi mago kini kakolitamo
alopa goli kakolitamo aliꞌa agenopaleꞌmo
maleꞌa ateꞌnageno Motekaiꞌa kini vekamo
ataleno lamiꞌniye. Susa taonifiꞌmo maiꞌnaya
vayaꞌmogimo ageteꞌapaeꞌmo lusi kava huꞌa
amuse huꞌa ateteꞌa apamogaga aiꞌnae.
16 Uꞌnigeꞌapaeꞌmo muki Yu vayaꞌmogi
apaipamoꞌmo lusi kava huno kanale huꞌnigeno
apaipamoꞌmo falu huꞌnigeꞌa maiꞌnae. Muki
vayaꞌmogimo Yu vayaꞌaifeꞌmo ala apakiꞌapimo

apamiꞌnae. 17 Muki kotegaꞌe taonifiꞌeꞌmo
maiꞌnaya Yu vayaꞌmogimo kini vekamoꞌa
huꞌniya gemo afiteꞌapaeꞌmo mago afinaꞌmo
lekana pai maleteꞌa alopa yagita huꞌa neꞌa
apamogaga aiꞌa maiꞌnae. Muki mago alu
asole vayaꞌmogimo Yu vayaꞌaifeꞌmo koliꞌapimo
huteꞌapaeꞌmo Yu vayaꞌageꞌmo ha maleꞌnae.

9
Yu vayaꞌmogi kame vayaꞌapimo naipeletiꞌmo

apaiꞌnaya gemae
1 Tuolofu kaimo agiꞌamo Aꞌna kaileꞌmo tetini

afinaꞌmo Kini vekamoꞌa ani kavaꞌmo hiyo, huno
hu maleꞌniya kavaꞌmo hisaya afinaꞌmo ago afole
aiꞌniye. Yu vayaꞌai kame vayaꞌapimogi, aeta
apaka segaune, huꞌa huꞌnayaꞌmonanafa Yu
vayaꞌmogimo apakaefeꞌmo alagi ohapauꞌniya
vayaꞌmo ago aeꞌa apaka seꞌnae. 2 Yu
vayaꞌmogimo Kini vekamo Sekisiꞌa muki
neꞌyagaiya koteꞌmo haneꞌniya taonifiꞌmo
maiꞌnaya kame vayaꞌapimogi anonaꞌapilefeꞌmo
kame hisayafeꞌmo aliꞌa anupa huꞌa maiꞌnae.
Muki vayaꞌamogimo Yu vayaꞌaifeꞌmo koliꞌapimo
huꞌnayaꞌmofeꞌmo mago vayaꞌmogimo alagi
afaꞌa aeꞌa apaka oseꞌnae. 3 Muki kotegamo
neꞌyagaiya vayanagimuki gamani vayanagimuki
kini vekamo aliꞌyaꞌamo neꞌaliya vayanagi huꞌa
Motekaifeꞌmo koli huꞌnayaꞌmofeꞌmo Yu vayaꞌmo
hapa maeꞌnae. 4 Muki vayaꞌamogimo agayana
kini vekamoꞌa Motekaiꞌmo alopa napamo alino
amige lokiyaꞌamo alino amige huꞌnigeꞌa ageꞌnae.
Inagi muki afinaꞌmo Motekaiꞌa lokiyaꞌamoꞌmo

magoꞌe huno afole aiꞌniye. 5 Inagi muki
Yu vayaꞌmogimo apayapiꞌmo lusi kava huꞌa
naipeꞌapimo aliꞌneꞌa asole kame vayaꞌapiꞌeꞌmo
kame huteꞌa naipeletiꞌmo apaiꞌnageꞌa faliꞌnae.
Apakaemo alagi apakaefeꞌmo ohapauꞌniya
vayaꞌaitegamo hapauꞌniya agufa kavaꞌmo
afaꞌa huꞌnae. 6 Susa taonifiꞌmo gamani
yafa lafi kegiꞌyafiꞌmo Yu vayaꞌmogimo faefu
hataletiꞌa vayaꞌmo naipeletiꞌmo apaiꞌnageꞌa
faliꞌnae. 7-10 Yu vayaꞌmogimo Hemani mafaꞌne
anagaꞌamo naya loleꞌa mafaꞌne anagaꞌmo
naipeletiꞌmo apaiꞌnae. Ani Yu vayaꞌai
kameꞌapimo Hemani afoꞌamoꞌmo Hemaꞌnataꞌae.
Hemani mafaꞌne anagaꞌamogi apakiꞌapimo
Pasanataꞌagi Talifoniꞌagi Asapataꞌagi Polataꞌagi
Aꞌnaliyaꞌagi Aliꞌnataꞌagi Pamasitaꞌagi Alisaiꞌagi
Alitaiꞌagi Vaisataꞌagi huꞌa naipeletiꞌmo ago
apaiꞌnayaꞌmonanafa Yu vayaꞌmogimo kagemi
yaꞌapigeꞌmo oꞌaliꞌnae.

11Susa taonifiꞌmo gamani yafa lafi kegiꞌyafiꞌmo
maiꞌnaya vayaꞌmo Yu vayaꞌmogimo na magi
vayaꞌmo naipeletiꞌmo apaiꞌnafi huꞌa kini
vekaeꞌmo ha paiꞌnae. 12 Kini vekamoꞌa Kuvini
a kanomo Esatafeꞌmo ina ge huno ha paiꞌniye.
Yu vayaꞌmogimo Susa taonifiꞌmo gamani yafa
lafi kegiꞌyafatikeꞌmo faefu hataletiꞌa kame
vayaꞌapimo naipeletiꞌmo apaiꞌnageꞌa faliꞌnae.
Ani kava huꞌa Hemani mafaꞌne anagaꞌamo
naya loleꞌa mafaꞌne anagaꞌmo naipeletiꞌmo
ago apaite huꞌnae. Muki alu kotegatiꞌeꞌmo na
agufa kavaꞌmo huꞌnae. Na agufa kavafeꞌmo ge
huka nafi gesapi ani kavaꞌmo afaꞌa huguve.

Magoꞌe kavafeꞌmo kahauꞌnisigekaeꞌmo ge
huka nafi gesanaꞌmoꞌmo afaꞌa he, huꞌnageꞌmo
huguve. 13 Esataꞌa, kini vekae, huno, kagaemo
kahauꞌnisiyaꞌmoꞌmo egamo Yu vayaꞌmo afaꞌa
apateꞌnegeꞌapao Susa taonifiꞌmo magoke agufa
kavakeꞌmo hiyo. Inagi Hemani mafaꞌne
anagaꞌamo naya loleꞌa mafaꞌne anagaꞌai
apakufaꞌamo posi yosaleꞌmo apaneꞌmu aeꞌa
asaiyo. 14 Inagi kini vekamoꞌa, ani kavaꞌmo hiyo,
huno hapa paiꞌniye. Agaemo Susa taonifiꞌmo
ani keꞌaepa gemo avoꞌmo kae maleꞌnigeꞌa
Hemani mafaꞌne anagaꞌmo naya loleꞌa vayaꞌai
apakufaꞌamo posi yosaleꞌmo apaneꞌmu aeꞌa
asaiꞌnae.

15 Inagi kaimo agiꞌamo Aꞌna kaileꞌmo
fotini afinaꞌmo Susa taonifiꞌmo maiꞌnaya
Yu vayaꞌmogimo halate aliꞌa anupa huteꞌa
magoꞌe huꞌa tali hataletiꞌa vayaꞌmo naipeletiꞌmo
apaiꞌnayaꞌmonanafa kagemi yaꞌapimo oꞌaliꞌnae.

16 Kini vekamoꞌa muki neꞌyagaiya kotegamo
maiꞌnaya Yu vayaꞌmo ofaliꞌa afaꞌa maisayafeꞌmo
aliꞌa anupa huteꞌa seveti faefu tauseniꞌa kame
vayaꞌapimo naipeletiꞌmo apaiteꞌa maiꞌa falu
huꞌnae. Naipeletiꞌmo apaiꞌnayaꞌmonanafa kame
vayaꞌapimogi kagemi yaꞌapimo oꞌaliꞌnae. 17 Ani
kamemo muki taoniꞌafiꞌmo Aꞌna kaileꞌmo tetini
afinaꞌmo huꞌnae. Fotini afinaꞌmo maiꞌa falu
huteꞌa alopa yagita huꞌa neꞌneꞌa lusi kava huꞌa
apamogaga aiꞌnayaꞌmonanafa 18 Susa taonifiꞌmo
maiꞌnaya Yu vayaꞌmogimo fifitini afinaꞌmomaiꞌa
falu huꞌnae. Apakaemo tetini afinaꞌe fotini
afinaꞌeꞌmo kamemo huteꞌa fifitini afinaꞌmomaiꞌa
falu huteꞌa alopa yagita huꞌa neꞌneꞌa lusi kava

huꞌa apamogaga aiꞌnae. 19 Ani kavatefeꞌmo
aise taonifiꞌmo yafa lafi kegiꞌyamo ohaneꞌniya
taonifiꞌmo maiꞌnaya Yu vayaꞌmogimo Aꞌna
kaileꞌmo fotini afinaꞌmo hopa afinaꞌmo lekana
pai maleteꞌa alopa yagita huteꞌa lusi kava huꞌa
neꞌneꞌa apamogaga aiꞌa apakaiꞌapimo magoke
magoke vayaꞌmo hapa maeꞌa apamogaga yaꞌmo
aliꞌa apamiꞌnae.

Mago alopa neꞌyafeꞌmo Yu gefatiꞌmo agi
aeꞌapaeꞌmo Pulimi neꞌyane, huꞌa agi aeꞌnaya
gemae

20 Motekaiꞌa ani afinaꞌmo afole aiꞌniya
kavafeꞌmo ava gemo huno avoꞌmo
kaeno atalegeno haopaleꞌmo maiꞌnaya Yu
vayaꞌaitegamo uge afagi kotegamo maiꞌnaya Yu
vayaꞌaitegamo uge kini vekamo Sekisiꞌa yagaino
neꞌapateya kotegamo atalegeno uge huno uneno
huꞌniye. 21 Agaemo hapa painoꞌaeꞌmo, Muki
kafugaꞌaeꞌmo Aꞌna kaimo fotini afinaꞌe fifitini
afinaꞌeꞌmo hopa kavaꞌmo hiyo. 22 Ani lole
afinaꞌmo Yu vayaꞌmogimo kame vayaꞌapiꞌeꞌmo
kame huteꞌa huꞌa aeꞌa apakaseteꞌa maiꞌa falu
huꞌnae. Ani kaileꞌmo apaipamoꞌmo kana huꞌniya
kavaꞌapimo anonalefeꞌmo apamogaga aiꞌnae.
Yulagefa aiꞌnaya kavaꞌapimo anonaꞌaleꞌmo
hopa kavaꞌmo huꞌnae. Motekaiꞌa, Ani lole
afinafeꞌmo alopa yagita huge lapamogaga aige
lapao vayaꞌe kagemi yaꞌapimo oꞌmaleꞌnisaya
vayaꞌeꞌmo fiku hapa maetapa apamige hiyo,
huno hapa paiꞌniye. 23 Motekaiꞌa ani gemo
avoꞌmo kae maleꞌnigeꞌapaeꞌmo Yu vayaꞌmogimo
akame huꞌa muki kafugaꞌae kafugaꞌaeꞌmo hopa

kavaꞌmo huꞌa maiꞌnae. 24 Hemaniꞌa Hameꞌnata
mafaꞌneꞌamo Agagai nofi vekamoꞌa Yu vayaꞌai
kameꞌapimo maiꞌnenoꞌaeꞌmo muki Yu vayaꞌmo
apaino hano huno apatalesiyafeꞌmo agesa
afiꞌniye. Agaemo apaisigeꞌa falisaya afinafeꞌmo
kahauya huno agesiyafeꞌmo satugana agufa
yokalomo leno kahauya huꞌniye. Ani yokaloeꞌmo
Yu gefatiꞌmo agiꞌamo Pulie. 25 Kahauya
huꞌniyaꞌmonanafa Esataꞌa kini vekalegamo
uꞌnigenoꞌaeꞌmo kini vekamoꞌa Hemaniꞌmo
hosu kavaꞌmo hisiyafeꞌmo agesamo afiꞌniya
kavaꞌamoꞌmo agaiꞌa agenopaleꞌmo asagauno
aisigeꞌa agaiꞌaꞌe muki mafaꞌne anagaꞌaꞌeꞌmo posi
yosaleꞌmo apaneꞌmu aeꞌa asaisayafeꞌmo keꞌaepa
gemo avoꞌmo kaeꞌniye.

26 Hemaniꞌa Puli yokalomo leꞌniyaꞌmofeꞌmo
ani hopa afinafeꞌmo agiꞌamo Pulimie huꞌa agi
ateꞌnae. Ani avoꞌmo ava gemogi ageꞌnaya
kavafenagi apakaetegamo afole aiꞌniya
kavafeꞌmogi huꞌa 27 Yu vayaꞌmogimo keꞌaepa
gemo hu maleteꞌapaeꞌmo, Lagaemogi muki
laginago vayaꞌmogi alu nofi vayaꞌmo eꞌa Yu
nofi vayapiꞌmo maisaya vayaꞌmogiꞌeꞌmogi huꞌa
muki kafugaꞌaeꞌmo hiyo, huta huꞌnona gemo
akame huteꞌa ani lole afinatefeꞌmo apamogaga
aiꞌa hopa kavaꞌmo hiyo, huꞌa huꞌnae. 28 Inagi
muki magokemagoke Yu afamo anagaꞌmogimogi
henagaꞌamo muki afole aisaya vayaꞌmogimogi
muki polovenisifiꞌmo maiꞌnaya vayaꞌmogimogi
muki alopa taonifiꞌmo maiꞌnaya vayaꞌmogimogi
huꞌa muki kafugaꞌaeꞌmo ani alopa afinaꞌmo
Pulimi afinafeꞌmo apakesa afiteꞌa maiꞌa falu
hugae. Fiku yanageꞌa henagaꞌamo apake

kanigiye, huꞌa huꞌnae.
29 Apiheli aꞌmafaꞌnemo Kuvini a kanomo

Esataꞌe Yu vekamo Motekaiꞌeꞌmo magoꞌe alu
avoꞌmo kaeteꞌana ani lole Pulimi afinafeꞌmo
haneꞌniya geleꞌmo aliꞌana maleꞌnaꞌae. Hi-
mamuꞌaniletiꞌmo hopa hisaya kavaꞌmo aliꞌana
lokiya vaiꞌana ateꞌnaꞌae. 30 Motekaiꞌa muki
vani hataleti tuveti seveniꞌa polovenisifiꞌmo
maiꞌnageno kini vekamoꞌa yagaino neꞌapateya
Yu vayaꞌaitegamo ani avoꞌmo kaeno ataleꞌnigeno
uꞌniye. Ani avopiꞌmo apaipamoꞌmo falu hisiya
agufa lama gemo avoꞌmo kaeno ataleꞌnigeno
uꞌniye. 31 Ani avopiꞌmo Pulimi hopa afi-
nafeꞌmo Yu vekamo Motekaiꞌe Kuvini a kanomo
Esataꞌeꞌmo apakaeꞌe apakinago vayaꞌmogiꞌeꞌmo
akame hisayafeꞌmo avoꞌmo kae maleꞌnaꞌa gemo
haneꞌniye. Ani gemo neꞌyaꞌmo mo sige yu-
lagefa aige huꞌa maisaya kavafeꞌmo huꞌnaꞌae.
32 Esataꞌa Pulimi afinaꞌmo hiyo, huno hapa
paiꞌniya gemoꞌmo ani kavaꞌmo alino lokiya vaino
ateꞌnigeno gamani vayaꞌai mukufiꞌmo avoꞌmo
kaeꞌniye.

10
Kini vekamo Sekisiꞌe Motekaiꞌeꞌmo ala

anakiꞌanimo haneꞌniya kavafeꞌmo anava gemae
1 Kini vekamo Sekisiꞌa muki yagaino

neꞌapateya vayaꞌaifeꞌmo, Takesi monimo alitapa
namiyo, huno hapa paiꞌnigeꞌa aliꞌa amiꞌnae.
2 Kini vekamoꞌa Motekaiꞌmo alopa napamo
alino amiꞌnigenoꞌaeꞌmo muki lokiya kavanagi
himamuꞌaletiꞌmo huꞌniya kavanagi huno
huteno muki ani kavatefeꞌmo Pesiya vayaꞌaiteꞌe

Mitiya vayaꞌaiteꞌeꞌmo neꞌyagaiya kini vayaꞌai
mukuꞌapifiꞌmo avoꞌmo kae maleꞌnae. 3 Inagi
Yu vekamo Motekaiꞌa kini vekamo Sekisi napa
tuꞌamo maiꞌnigeꞌapaeꞌmo Yu vayaꞌmogimo ala
agiꞌamo amiteꞌa muki konagaꞌamogimo amuse
huꞌa ateꞌnae. Ateꞌnageno alagepa aliꞌyaꞌmo
aliteno Yu vayaꞌmo hapa maeteno alagepa huꞌa
maisayafeꞌmo ge lagauno apateno maiꞌniye.

